
[bookmark: _GoBack]La Mesa del Parlament, en la sessió tinguda el dia 15 de desembre de 2015, de conformitat amb l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de les organitzacions interprofessionals agroalimentàries, aprovada pel Ple del Parlament en la sessió del dia 22 de juliol de 2015 i publicada en el Butlletí Oficial del Parlament de Catalunya número 661, del dia 28 de juliol de 2015, i en el Diari Oficial de la Generalitat de Catalunya número 6927, del dia 4 d’agost de 2015.
«Lei des organizacions interprofessionaus agroalimentàries
Preambul
Un des principaus objectius dera politica agricòla comuna ei era orientacion des produccions agràries as besonhs deth mercat, damb era flexibilizacion des mecanismes d’intervencion que permeten ua adeqüacion melhora dera ofèrta agrària ara demanda.
Es organizacions interprofessionaus agroalimentàries an experimentat un desvolopament fòrça important e s’an establit coma organs de coordinacion e collaboracion des diferenti sectors deth sistèma agroalimentari.
Aguesta lei se dicte en vertut der article 116.1 der Estatut d’autonomia de Catalonha, qu'establís que correspon ara Generalitat, en tot respectar çò qu'establisque er Estat en exercici des competéncies que li atribuís er article 149.1.13 e 16 dera Constitucion espanhòla, era competéncia exclusiva entara regulacion e eth desvolopament dera agricultura, er elevatge e eth sector agroalimentari.
Eth sector agroalimentari a ua valor estrategica fòrça important entara economia de Catalonha. Atau ac mòstren es magnituds economiques a propòs dera sua participacion en producte interior brut, era balança comerciau, eth nombre d’enterpreses, era valor dera produccion finau agrària e alimentària, e es persones ocupades, damb ua clara vocacion internacionau en fòrça des sòns productes. Catalonha ei ua region agroalimentària de prumèr orde en contèxt dera Union Europèa.
Eth desvolopament deth sector agroalimentari en Catalonha, en atencion ath besonh de melhora e adaptacion enes relacions des operators dera cadea agroalimentària as condicions deth mercat, a de besonh naui mecanismes intersectoriaus entà dotar-se de mejans d'estructuracion enes sues estructures interprofessionaus privades que permeten era organizacion, era coesion e era collaboracion en çò que hè as objectius de modernizacion, desvolopament, competitivitat e internacionalizacion.
Ua des particularitats deth sector agroalimentari catalan ei era existéncia d’un nombre fòrça important de petites e mejanes enterpreses en sector productor e transformador que se trapen en un clar desauantatge deuant es grani grops dera distribucion minorista que concentren era demanda, damb eth desequilibri corresponent. Cau deféner era existéncia d’un modèl pròpri e diferenciat de comèrç de proximitat, un modèl en equilibri damb es diuèrsi formats de distribucion comerciau. Eth hèt de dispausar d’organizacions interprofessionaus agroalimentàries en Catalonha ei un factor adjuvant entà qu'eth sector privat agroalimentari pogue adoptar mesures que consoliden aguest modèl pròpri, tant en sector primari, coma en transformador e ena comercializacion des productes. Alavetz, cau compdar damb estructures associatiues potentes e estructurades qu'agen capacitat sufisenta entà desvolopar iniciatiues que genèren valor ahijuda enes productes agroalimentaris respectius.
En aguest sens, se constate era abséncia d’un quadre normatiu especific en Catalonha. Per açò, aguesta lei preten confrontar es mancances normatives en aguesta matèria en Catalonha damb er establiment d’un quadre juridic ajustat as caracteristiques, es besonhs e es particularitats deth sector agroalimentari catalan, damb eth respècte as normes regulatritzes dera competéncia e d'acòrd damb es objectius der article 39 deth Tractat de foncionament dera Union Europèa e dera rèsta dera normativa europèa en aguesta matèria, especiauments eth Reglament (UE) 1308/2013 deth Parlament Europèu e deth Conselh, det 17 de deseme de 2013, de creacion dera organizacion comuna de mercats des productes agraris e que derògue es reglaments (CEE) 922/72, (CEE) 234/79, (CE) 1037/2001 e (CE) 1234/2007.
Cau considerar era demanda exprèssa e activa deth sector agroalimentari catalan de dispausar d’ua lei-quadre d’organizacions interprofessionaus, damb un dessenh normatiu de contenguts fòrça flexibles e generalistes que permeten un desvolopament normatiu posterior, en qué cada sector qu'ac volgue pogue definir un modèl de foncionament pròpri ena organizacion interprofessionau corresponenta, un modèl que s’adapte as particularitats de cada sector. Aguesta lei autrege as organizacions interprofessionaus catalanes autonomia e competéncia plea entà préner es sòns acòrds, sense cap tipe de limitacion en çò que hè as acòrds adoptadi per tresaus o d'autes entitats, levat qu'es  pròpries organizacions acòrden de restacar-se volontàriaments a acòrds d’autes organizacions o entitats de natura e objectius similars. Eth quadre normatiu dera lei a de dar responsa as besonhs actuaus d’uns sectors de mès en mès verticaus, damb interèssi entrecrotzadi mès comuns, e s’a de poder adaptar, ath madeish temps, as besonhs futurs.
Aguest nau quadre legau permet qu'es organizacions interprofessionaus agroalimentàries en encastre de Catalonha poguen acordar e obtier era estenuda de normes adequades as condicions e besonhs particulars deth sector corresponent e que contribuïsquen dirèctaments ath desvolopament deth sector.
Era Lei ten en consideracion de que cau garantir qu'es operators e es sues entitats associatiues representatives que s’intègren enes organizacions interprofessionaus son es que reauments hèn er esfòrç e era inversion economica ena cadea agroalimentària, e prenen, donques, es risqui economics des sues decisions.
Un des aspèctes que cau destacar d’aguesta lei, entre autes, ei era regulacion dera reconeishença, es finalitats, es acòrds e es estenudes de normes des organizacions interprofessionaus agroalimentàries qu'an un encastre d’accion non superior ath de Catalonha.
Era lei tanben cree eth Registre des organizacions interprofessionaus agroalimentàries de Catalonha, que se restaque ath departament competent en matèria agroalimentària.
Article 1. Objècte e encastre d’aplicacion
1. Aguesta lei a per objècte regular era arreconeishença e es finalitats des organizacions interprofessionaus agroalimentàries de Catalonha e era adopcion des acòrds d’estenuda de normes que s’adòpten en encastre d’aguestes organizacions.
2. Aguesta lei s’aplique ara produccion, era transformacion, era comercializacion e era distribucion des sectors o productes agroalimentaris e forestaus era circonscripcion o circonscripcions economiques des quaus non despasse er encastre territoriau de Catalonha. Ad aguesti efèctes, se compren per circonscripcion economica era zòna geografica constituïda per zònes de produccion contigües o propdanes en qué es condicions de produccion e de comercializacion son omogenèes.
3. Es productes que beneficien de denominacions e indicacions geografiques protegides, e d'autes mencions de qualitat, se regissen pes sues dispausicions especifiques e pes acòrds adoptadi pes sòns organs de gestion e contraròtle. Çò qu'establís aguesta lei ei aplicable unicaments enes aspèctes non includidi enes nomentades dispausicions especifiques e acòrds.
Article 2. Organizacion interprofessionau agroalimentària
As efèctes de çò qu'establís aguesta lei, son organizacions interprofessionaus agroalimentàries, aqueres que: 
a) Son legauments constituïdes, an personalitat juridica pròpria e natura juridica privada, non an ànim lucratiu e acomplissen es finalitats establides per aguesta lei.
b) Son integrades per organizacions representatives dera produccion e, aumens, tanben dera transformacion, era comercializacion o era distribucion agroalimentària.
c) An un encastre que non despasse eth de Catalonha.
d) An eth domicili sociau en Catalonha.
Article 3. Finalitats des organizacions interprofessionaus
Es organizacions interprofessionaus agroalimentàries se constituïssen damb bèra ua des finalitats següentes: 
a) Refortir era coneishença, era transparéncia e era eficiéncia des mercats, e tanben era adaptacion as besonhs des consumidors e des membres deth sector agroalimentari corresponent.
b) Promòir era recèrca, era innovacion e eth desvolopament deth sector agroalimentari.
c) Velhar peth melhorament dera qualitat des productes e des procèssi dera cadea agroalimentària.
d) Promòir ua cadea agroalimentària respectuosa damb er environament.
e) Melhorar era comercializacion des productes, tant en mercat interior coma per çò qu'ei dera sua internacionalizacion, en tot velhar peth bon foncionament dera cadea agroalimentària e en tot favorir es bones practiques enes relacions entre es integrants dera organizacion interprofessionau agroalimentària e eth respècte a tresaus operators, e, fòrça especiauments, en tot atier es interèssi des consumidors e usatgèrs.
f) Promòir era elaboracion de contractes-tipes de productes agroalimentaris que siguen compatibles damb era normativa en vigor.
g) Promòir era adopcion de mesures de regulacion dera ofèrta, d’acòrd damb era normativa en vigor en matèria de competéncia.
h) Elaborar trabalhs e estudis entà melhorar era cadea agroalimentària e era sua transparéncia, especiauments per mejan de sistèmes d’informacion que siguen d’interès entàs integrants dera cadea.
i) Hèr accions de formacion entàs integrants dera cadea agroalimentària.
j) Hèr campanhes de promocion des productes alimentaris e forestaus e d’informacion ath consumidor.
k) Promòir era eficiéncia energetica entre es diferenti cadions dera cadea agroalimentària per mejan d’accions que ne redusisquen er impacte environamentau, era gestion responsabla de residus e sosproductes e era reduccion des pèrtes d’aliments ath long dera cadea.
l) Refortir era formacion e er esperit d'enterpresa des hemnes en sector agroalimentari e era creacion de hilats de hemnes en aguest sector.
m) Quinsevolhe d'auta que li atribuïsque era reglamentacion dera Union Europèa.
Article 4. Arreconeishença des organizacions interprofessionaus
1. Eth departament competent en matèria agroalimentària a d’autrejar era arreconeishença e a d’inscríuer en Registre des organizacions interprofessionaus agroalimentàries de Catalonha, regulat per article 6, quinsevolhe organizacion interprofessionau agroalimentària qu'ac sollicite e que acomplisque es condicions següentes:
a) Dispausar de personalitat juridica.
b) Acreditar que represente, aumens, eth cinquanta un per cent des activitats economiques deth producte o sector restacat ara produccion e, aumens tanben, de bèra ua des fases següentes dera cadea de forniment: transformacion, comercializacion o distribucion. Era manèra d’acreditar era representacion s’a d’establir per reglament. Aguesta acreditacion a d’èster prealabla ara arreconeishença.
c) Auer uns estatuts qu'acomplisquen es requisits següents: 
1r. Indicar es finalitats qu'era normativa arreconeish as organizacions interprofessionaus e establir qu'era organizacion non a ànim lucratiu.
2au. Regular es modalitats d’adesion e retirada des membres, e garantir era apertenença ara organizacion interprofessionau de quina organizacion que sigue que se compromete ar acompliment des estatuts e acòrds, a condicion qu'acredite que represente, en encastre de Catalonha, eth quinze per cent, aumens, dera branca professionau a qué aperten. Era manèra d’acreditar era representacion s’a d’establir per reglament.
3au. Establir eth caractèr obligatòri d'acompliment des acòrds adoptadi pera madeisha organizacion interprofessionau agroalimentària.
4au. An de regular era participacion ena gestion dera organizacion interprofessionau agroalimentària des diferenti cadions dera cadea de valor deth sector qu'era organizacion interprofessionau represente.
5au. An d’establir un procès de conciliacion e de mediacion entara resolucion des conflictes que poguen sorgir pendent era aplicacion des acòrds interprofessionaus, de contractes-tipes e de guides de bones practiques contractuaus, es tanhents ara representativitat e autes discordàncies laguens dera organizacion interprofessionau, e tanben es tèrmes d’aguesta conciliacion e mediacion.
Es estatuts pòden dispausar qu'en cas que non se resòlve era controvèrsia se pogue sométer a arbitratge. Ad aguesti efèctes, an de designar era instància entà efectuar er arbitratge e fixar-ne es condicions.
2. Eth procediment entà establir es condicions entara arreconeishença des organizacions interprofessionaus agroalimentàries s’a de determinar per reglament.
Article 5. Nombre d’organizacions interprofessionaus
1. Solaments se pòt arreconéisher ua unica organizacion interprofessionau agroalimentària per sector o producte, sens perjudici de çò que dispòsen es apartats 2 e 3.
2. Es productes agraris e alimentaris damb dret a utilizar bèra ua des denominacions e indicacions geografiques protegides, e d'autes mencions de qualitat, se considèren, as efèctes de çò qu'establís aguest article, sectors o productes diferenciadi des de caractèr generau a qué hè referéncia er apartat 1, o d’auti de natura egau o similara.
3. Es organizacions interprofessionaus agroalimentàries arreconeishudes pòden constituïr seccions sus plan intèrne entà productes especifics o diferenciadi.
Article 6. Registre des organizacions interprofessionaus agroalimentàries de Catalonha
1. Se cree eth Registre des organizacions interprofessionaus agroalimentàries de Catalonha, restacat ath departament competent en matèria agroalimentària, damb era finalitat de dispausar de manèra permanenta e actualizada de tota era informacion de besonh des organizacions interprofessionaus agroalimentàries e des sòns acòrds d’estenuda de normes, damb era finalitat d'amiar a tèrme es politiques de promocion e de contraròtle en aguest encastre.
2. S’a de determinar per reglament eth contengut deth Registre e eth procediment entara inscripcion des organizacions interprofessionaus agroalimentàries.
3. S’an d’inscríuer en Registre: 
a) Era arreconeishença des organizacions interprofessionaus agroalimentàries.
b) Es retirades d'arreconeishença des organizacions interprofessionaus agroalimentàries.
c) Es suspensions dera arreconeishença des organizacions.
d) Eth memòri annau d’activitats qu'includisque es acòrds qu'eth sòn objècte hèsque allusion a çò qu'establissen es articles 3 e 13.
e) Er estat dera representativitat en barrament d'exercici.
f) Es acòrds d’estenuda de normes.
g) Es compdes annaus en çò que hè as acòrds e liquidacion des apòrts economics corresponenti ara estenuda de norma.
4. Es organizacions interprofessionaus agroalimentàries an de traméter ara direccion generau competenta en matèria de comercializacion agroalimentària, abans deth 30 d’abriu de cada an, era documentacion a qué hèn referéncia es letres d, e, f e g.
Article 7. Acòrds
1. Es organizacions interprofessionaus agroalimentàries an d’ajustar es sòns acòrds as normes e es principis dera normativa en vigor en matèria dera competéncia.
2. Es organizacions interprofessionaus agroalimentàries catalanes an plea autonomia e competéncia entà préner acòrds, sense cap tipe de limitacion per çò qu'ei des acòrds adoptadi per tresaus o d'autes entitats, levat qu'eres madeishes acòrden de restacar-se voluntàriaments a acòrds d’autes organizacions o entitats de natura e objectius similars.
Article 8. Estenuda de normes
1. Es organizacions interprofessionaus agroalimentàries pòden sollicitar ath departament competent en matèria agroalimentària era estenuda de totes o de bères ues des sues normes o acòrds entath conjunt de productors e operators deth producte deth sòn encastre d’accion. Er acòrd d’estenuda de norma pòt afectar ua part des operators en cas que se referisque a un producte especific, a condicion que sigue includit laguens deth producte o des productes generics pes quaus ei arreconeishuda era organizacion interprofessionau agroalimentària.
2. Es estendudes de normes s’apròven per mejan d’ua orde deth conselhèr competent en matèria agroalimentària. S'era proposicion d’estenuda de norma ei en relacion damb era competéncia d’autes departaments dera Generalitat, era adopcion se hè per mejan d’ua orde conjunta.
3. Ena elaboracion dera orde d’estenuda de norma s’a de garantir era participacion publica des destinataris potenciaus per un periòde non inferior a quinze dies.
4. Es preposicions d’estenuda de normes an de fer allusion a activitats en relacion damb es definides per article 3 coma finalitats des organizacions interprofessionaus agroalimentàries.
5. Solaments se pòt sollicitar era estenuda de normes se s'acomplissen aguestes condicions: 
a) Er acòrd a eth sosten de mès deth 50% des integrants de cadua des diferentes branques professionaus concernides.
b) Era organizacion interprofessionau agroalimentària represente, aumens, dues tresaus parts des produccions afectades.
6. Era organizacion interprofessionau agroalimentària a d’acreditar era representativitat a qué hè referéncia er apartat 5.
7. En cas qu'era estenuda de norma sollicitada pera organizacion interprofessionau agroalimentària afècte exclusivaments ua des sues seccions, aguesta seccion a de reünir es requisits qu'indique er apartat 5, e solaments pòden participar en acòrd d’estenuda de norma es produccions afectades de manèra especifica entath producte o seccion concernit.
8. Es organizacions interprofessionaus agroalimentàries an d’establir es mecanismes de contraròtle e seguiment der acompliment des acòrds d’estenuda de normes.
9. Çò qu'establís aguest article s’a d’compréner sens perjudici de çò que dispòse era normativa en vigor de defensa dera competéncia.
10. Era orde regulatritz corresponenta a de fixar era durada des acòrds pes quaus se sollicite era estenuda de normes, que non pòt èster superiora a cinc ans o campanhes.
11. Es acòrds adoptadi ena forma d’estenuda de norma an d’èster trametudi ath Registre des organizacions interprofessionaus agroalimentàries de Catalonha laguens deth tèrme d’un mes a compdar dera adopcion der acòrd, per mejan de certificacions en qué cau consignar eth contengut der acòrd e eth sosten que n'a obtengut, mesurat en percentatge de representacion ena organizacion interprofessionau agroalimentària.
Article 9. Apòrt economic en cas d’estenuda de normes
1. En cas que, d’acòrd damb çò qu'establís er article 8, se hèsque estenuda de normes ath conjunt des productors e operators implicadi, es organizacions interprofessionaus agroalimentàries an de sollicitar ath departament competent en matèria agroalimentària era aprovacion der apòrt economic que correspon a toti es operators afectadi. En cas des operators que non siguen integradi en aguestes organizacions interprofessionaus, cau respectar com que sigue era proporcionalitat dera quantitat per çò qu'ei des còsti des accions e era non-discriminacion en çò que hè as membres des organizacions interprofessionaus.
2. Solaments se pòden hèr a repercutir fraisses de foncionament dera organizacion interprofessionau agroalimentària se son en relacion damb eth còst dera estenuda de norma. Aguesti fraisses s'an de justificar. Era justificacion s'a de regular per reglament.
Article 10. Retirada dera arreconeishença
1. Eth departament competent en matèria agroalimentària a de retirar era arreconeishença as organizacions interprofessionaus agroalimentàries que deishen d'acomplir bèra ua des condicions qu'establís er article 4.
2. Se pòt revocar era arreconeishença as organizacions interprofessionaus agroalimentàries que siguen inactives pendent un periòde ininterromput de tres ans.
3. Era retirada dera arreconeishença se hè en tot auer autrejat as organizacions interprofessionaus agroalimentàries afectades un periòde d’audiéncia prealabla minima d’un mes.
Article 11. Infraccions
1. Son infraccions administratives es accions o omissions que qualifique aguesta lei, que se classifiquen en leugères, grèus e fòrça grèus.
2. Son infraccions leugères: 
a) Endarrerir-se injustificadaments en manament ath departament competent en matèria agroalimentària des acòrds entara estenuda de norma adoptadi.
b) Endarrerir-se injustificadaments en manament dera documentacion a qué hè referéncia er article 6.4.
c) Non acomplir eth pagament der apòrt economic obligatòri, o des quòtes en qué se despartisque, enes casi d’estenuda de normes aprovat peth departament competent en matèria agroalimentària, s'era quantitat non excedís de 6.000 èuros.
3. Son infraccions grèus: 
a) Cométer, en un an, mès de dues infraccions leugères, se s’a declarat atau per resolucion fèrma.
b) Non transméter ath departament competent en matèria agroalimentària era documentacion a qué hè referéncia er article 6.4.
c) Non acomplir eth pagament der apòrt economic obligatòri, o des quòtes en qué se despartisque, enes casi d’estenuda de normes aprovat peth departament competent en matèria agroalimentària, s'era quantitat excedís de 6.000 èuros e non excedís de 60.000 èuros.
d) Non transméter ath departament competent en matèria agroalimentària era documentacion que se determine reglamentàriaments en cas de levada economica per acòrd d’estenuda de norma.
4. Son infraccions fòrça grèus: 
a) Cométer, en un an, mès d’ua infraccion grèu dera madeisha natura, se s’a declarat atau per resolucion fèrma.
b) Amiar a tèrme accions damb finalitats contràries as establides per article 3.
c) Aplicar eth regim d’apòrts economics per estenuda de normes establides per aguesta lei en ues condicions diferentes des que figuren en orde d’aprovacion deth departament competent en matèria agroalimentària.
d) Non acomplir bèth un des requisits entara arreconeishença des organizacions interprofessionaus agroalimentàries establidi per article 4.
e) Denegar era adesion coma membre des organizacions interprofessionaus agroalimentàries as organizacions sectoriaus qu'acrediten qu'an era representativitat minima que determine aguesta lei.
f) Non acomplir eth pagament der apòrt economic obligatòri, o des quòtes en qué se despartisque, enes casi d’estenuda de normes aprovat peth departament competent en matèria agroalimentària, s'era quantitat excedís de 60.000 èuros.
5. Enes infraccions relatives ar inacompliment deth pagament der apòrt economic obligatòri o des quòtes en que sé despartisque, a qué fa allusion er article 9.1, er impagament a d’èster denonciat pera organizacion interprofessionau ara direccion generau competenta en matèria agroalimentària, amassa damb era documentacion qu'acredite que s’a requerit eth pagament as debitors, e tanben era admissibilitat dera demanda judiciau corresponenta o, se s'escatz, dera sollicitacion de senténcia arbitrau.
6. Non cau acreditar eth forniment dera documentacion a qué hè referéncia er apartat 5 quan er apòrt economic impagat o es quòtes en qué se despartisqué se calculen sus dades constatades pera direccion generau competenta en matèria agroalimentària o que se constaten enes sues accions de contraròtle.
Article 12. Sancions
1. Era comission des infraccions administratives regulades per aguesta lei entraïne era imposicion des sancions següentes: 
a) Per infraccions leugères: avertiment o sancion pecuniària d'enquia 3.000 èuros. En cas d’impagament der apòrt economic obligatòri o des quòtes en qué se despartisque enes casi d’estenuda de normes aprovades peth departament competent en matèria agroalimentària, aguest montant se pòt despassar enquiath doble dera valor der apòrt o es quòtes non pagades.
b) Per infraccions grèus: multa a compdar de 3.001 èuros enquia 100.000 èuros. Se pòt despassar aguest montant en cas d’impagament, enquiath doble dera valor non satisfèta, der apòrt economic obligatòri o des quòtes en qué se despartisque, enes casi d’estenuda de normes aprovades peth departament competent en matèria agroalimentària.
Accessòriaments, se pòt ordenar era suspension temporària dera arreconeishença dera organizacion interprofessionau agroalimentària, a efèctes de çò qu'establís aguesta lei, per un periòde non superior a un an.
c) Per infraccions fòrça grèus: multa a compdar de 100.001 èuros enquia 3.000.000 d’èuros.
Accessòriaments, se pòt ordenar era suspension temporària dera arreconeishença dera organizacion interprofessionau agroalimentària, a efèctes de çò qu'establís aguesta lei, per un periòde comprenut entre un an e un dia e tres ans.
Accessòriaments, se pòt ordenar era retirada definitiva dera arreconeishença ara organizacion interprofessionau agroalimentària, a efèctes de çò qu'establís aguesta lei.
2. Entara graduacion deth montant des sancions, ath delà des critèris generaus establidi peth procediment sancionador ena normativa en vigor, cau consderar es critèris següents: 
a) Era existéncia d’intencionalitat.
b) Era recidiva ena comission d’infraccion fòrça grèu. Se considère recidiva era comission laguens d'eth tèrme d’un an d’ua infraccion dera madeisha natura a condicion qu'age estat declarada atau per resolucion fèrma.
c) Era arreconeishença e era esmena des infraccions abans que se resòlve eth procediment sancionador corresponent.
d) Eth gra d’inacompliment des avertiments prealables.
3. Cau regular per reglament es organs competents en matèria agroalimentària entà acordar er inici des procediments sancionadors e designar-ne er instructor e es organs competents entà impausar es sancions.
Article 13. Relacions entre organizacions interprofessionaus agroalimentàries
Es organizacions interprofessionaus agroalimentàries arreconeishudes d’acòrd damb çò qu'establís aguesta lei se pòden associar damb autes organizacions interprofessionaus agroalimentàries o entitats de natura e objectius similars. Es acòrds d’associacion s’an de transméter ath Registre des organizacions interprofessionaus agroalimentàries de Catalonha.
DISPOSICION ADDICIONAU 
Ena acreditacion dera representacion a qué hè referéncia er apartat dusau der article 4.1.c, en cas des organizacions professionaus agràries qu'agen obtengut vòtes enes eleccions agràries a qué fa allusion era Lei 17/2014, de 23 de deseme, de representativitat des organizacions professionaus agràries, era representacion s'a de basar, d’un costat, en resultat en percentatge des vòtes valids obtengudi aplicat ath volum de produccion totau deth conjunt des explotacions qu'an era consideracion d’electors ena lei nomentada, mesurat a compdar dera productivitat mejana deth sector o producte en Catalonha e dera dimension mejana, en ectares, caps de bestiar, o d'autes unitats d’aguest conjunt, e, d’un aute costat, s'escatz, en volum de produccion des sòns membres que non an era consideracion d’electors; aguest volum acreditat d’acòrd damb çò que determine eth reglament a que fa allusion er apartat citat.
DISPOSICIONS FINAUS
Prumèra. Actualizacion dera regulacion des lòtges e mercats en origina de productes agraris
Eth Govèrn a d’estudiar, laguens deth tèrme d’un an a compdar dera entrada en vigor d’aguesta lei, era viabilitat e era oportunitat de proposar ath Parlament de Catalonha qu'es prètzi des productes agroalimentaris e es sues categories agen caractèr d’estadistiques d’interès dera Generalitat, e que, s'escatz, passen a hèr part deth banc de dades der Observatòri de Prètzi Agraris e Agroalimentaris de Catalonha, entà poder-les provedir as taules de prètzi o auti mecanismes fisables, equilibradi e independenti de formacion de prètzi des lòtges e mercats en origina de produces agraris, quan aguestes taules o d'auti mecanismes corresponen a centres sense preséncia fisica de merces o de transaccions.
Dusau. Orde entà regular eth procediment de arreconeishença d’organizacions de productors
Eth conselhèr deth departament competent en matèria agroalimentària a de dictar, laguens deth tèrme d’un an a compdar dera entrada en vigor d’aguesta lei, ua orde que regule es requisits formaus e materiaus e eth procediment entara arreconeishença d’organizacions de productors, des sues associacions, des activitats que pòden externalizar e des estendudes des normes en sòn encastre, e tanben era omologacion des contractes-tipes agroalimentaris, que s’an de concludir abans deth liurament des productes e an de contier, aumens, es clausules relatives as determinacions dera normativa europèa en vigor e as normes basiques, mercantius o civius, generaus aplicables.
Tresau. Desplegament reglamentari
Se faculte eth Govèrn entà que dicte es normes que calgue entà desplegar aguesta lei.»
Palau del Parlament, 15 de desembre de 2015

El secretari tercer	La presidenta




Joan Josep Nuet i Pujals	Carme Forcadell i Lluís

